
Abstrak tesis yang dikemukakan kepada Senat Universiti Putra Malaysia
sebagai memenuhi keperluan untuk Ijazah Master Sastera

PENGGUNAAN PETA MINDA DALAM PEMBELAJARAN BALAGHAH DI
SEKOLAH MENENGAH KEBANGSAAN AGAMA TUN PERAK, MELAKA,

MALAYSIA

Oleh

ERLIND BINTI ABU HASAN

April 2014

Pengerusi : Pabiyah Hajimaming @ TokLubok, PhD

Fakulti : Bahasa Moden dan Komunikasi

Kajian ini bertujuan untuk mengetahui penerimaan pelajar Tingkatan Empat
terhadap penggunaan peta minda berdasarkan prinsip Tony Buzan dalam
pembelajaran Balaghah. Kajian ini juga dijalankan untuk mengenal pasti
penerimaan pelajar terhadap penulisan nota Balaghah dalam bentuk peta
minda. Selain itu, kajian ini bertujuan untuk menganalisi sejauh manakah
pelajar mampu mengingat istilah-istilah Balaghah melalui penulisan nota
peta minda mengikut prinsip Tony Buzan. Kajian kualitatif ini menggunakan
teknik pengumpulan data melalui temu bual kumpulan berfokus yang terdiri
daripada tiga kumpulan pelajar Tingkatan Empat dan dua temu bual
individu. Dapatan kajian juga diperolehi melalui analisis nota peta minda
Balaghah pelajar. Data yang diperoleh dianalisis berdasarkan prinsip peta
minda Tony Buzan. Hasil kajian menunjukkan bahawa penggunaan peta
minda dalam pengajaran dan pembelajaran Balaghah sesuai digunakan
bagi membantu meningkatkan minat dan prestasi pelajar dalam
pembelajaran. Pelajar lebih memahami apa yang diajar oleh guru dan
berjaya mengubah persepsi bahawa Balaghah mudah dikuasai. Kajian juga
dapat mengenal pasti bahawa nota peta minda mampu membantu pelajar
semasa mengulangkaji pelajaran dan semasa menjawab peperiksaan.
Analisis terhadap nota Balaghah pelajar menunjukkan bahawa pelajar
mampu mengingat dan menulis semula istilah-istilah Balaghah dalam bentuk
peta minda. Terdapat beberapa masalah yang dapat dikesan semasa
proses pengajaran dan pembelajaran Balaghah ini. Justeru, saranan dan
cadangan juga dikemukakan pada bahagian perbincangan bagi menambah
baik proses pembelajaran Balaghah menggunakan peta minda ini.

Abstract of thesis presented to the Senate of Universiti Putra Malaysia in
fulfilment of the requirement for the degree of Master of Art

THE USE OF MIND MAP IN THE LEARNING OF BALAGHAH
(ARABIC RHETORIC) IN SEKOLAH MENENGAH KEBANGSAN AGAMA

TUN PERAK, MELAKA, MALAYSIA

By

ERLIND BINTI ABU HASAN

April 2014

Chair : Pabiyah Hajimaming @ TokLubok, PhD

Fakulty : Bahasa Moden dan Komunikasi

This research aims to investigate Form Four students’ acceptance towards
the use of Tony Buzan mind map note-taking in the teaching and learning of
Balaghah (Arabic Literature). This research also examines the effectiveness
of mind map note-taking in helping students to memorize the terms in
Balaghah. This is a pure qualitative research which incorporates interview as
the method of data collection. The data was collected by conducting two
individual interviews and focused-group interviews which consisted of three
groups of Form Four students. The data was also collected through the
analysis of the students’ notes in a form of mind map on Balaghah. The data
collected was analyzed based on the principle of mind map note-taking Tony
Buzan. The findings established the use of mind map note-taking is useful in
teaching and learning of Balaghah in which it can enhance students’
interests and academic performances in Balaghah. The students showed
better understanding on the lesson and the teacher succeeded in changing
the students’ perceptions towards the learning of Balaghah. The findings
also established that the use of mind map note-taking is a helpful tool for the
students to learn Balaghah and to answer questions in examinations. The
analysis on the students’ note in Balaghah showed that the students were
able to remember and rewrite the terms of Balaghah in a form of mind map.
Some problems, however, were identified during the teaching and learning
processes. Recommendations and suggestions are provided in the
discussion part on how to improve the process of learning Balaghah.

ــــه / هـــ h المشبه al-musyabbah

ي y يعقوب Ya ʻqūb

ة ṯ المدرسة al-madrasaṯ

1- Huruf Arab ء  (hamzah) pada awal perkataan ditransliterasi kepada ‘a’

bukan kepada ‘a. Contoh : أكل  , transliterasinya , akala bukan ‘akala .

2- Huruf Arab ة  (tā’ marbuṭah) pada perkataan tanpa ال  (al) yang

bersambung dengan perkataan lain ditransliterasikan kepada ‘ṯ’.

Contoh : ساحة المدرسة   ,transliterasi : sāhaṯ al-madrasah , bukan sāhah

al-madrasah . Tetapi sekiranya sekiranya terdapat pada perkataan

yang ada atau pada perkataan tunggal atau pada perkataan (al)ال 

terakhir , tā᾽ marbuṭah ditransliterasikan kepada h. Contoh : al-

madrasah.

(Dewan Bahasa & Pustaka,1992:1-3)

BAB SATU

PENDAHULUAN

1.0 Pengenalan

Ilmu Balaghah merupakan salah satu cabang ilmu bahasa Arab yang
memiliki keistimewaan tersendiri. Ini kerana bahasa Arab tidak sempurna
tanpa mendalami kemahiran dan keunikan gaya bahasanya yang hanya
boleh disingkap dengan mempelajari ilmu Balaghah. Justeru, dalam
kelompok komponen bahasa Arab yang terdiri daripada beberapa
komponen lain, Balaghah dianggap sebagai satu komponen penting yang
menjadikan bahasa Arab sebagai satu bahasa yang hebat dan unik.

Hakikatnya, bahasa Arab sangat berkait rapat dengan ajaran Islam kerana
Al-Quran dan Hadith yang menjadi asas kepada ajaran Islam ini diturunkan
dalam bahasa Arab. Bahasa Arab pula kaya dengan keunikan dan
ketinggian gaya bahasanya khususnya yang ditemui di dalam al-Quran dan
juga Hadith Rasulullah S.A.W. Justeru, ketinggian gaya bahasa Arab
khususnya dalam ayat-ayat al-Quran memerlukan daya pemikiran yang
tinggi dan kreatif bagi menjelaskan maksudnya yang sebenar. Dalam pada
itu, proses memahami Al-Quran telah menjadi satu tanggungjawab yang
amat besar kerana sumber perundangan Islam ini perlu difahami dengan
betul demi mengelakkan tafsirnya disalah ertikan sehingga membawa
kepada implikasi yang lebih buruk. Oleh itu, dalam konteks ini, ilmu
Balaghah amat diperlukan bagi memperhalusi ilmu tafsir al-Quran al-Karim.

Kehebatan bahasa Arab boleh ditemui dalam ungkapan-ungkapan syair
Arab sejak dari zaman Jahiliyyah sehingga ke hari ini. Begitu juga, dalam
wacana-wacana sastera Arab yang lain. Dengan menguasai ilmu Balaghah
yang terdiri daripada tiga komponen al-Ma‘ani, al-Bayān dan al-Badī‘,
pemikiran kita menjadi lebih kreatif dan membolehkan kita memberikan
tafsiran yang tepat terhadap satu-satu ungkapan bahasa Arab. Maksud bagi
sesuatu ungkapan Arab yang dihasilkan bukan sahaja dilihat pada maksud
yang tersurat bahkan juga menghasilkan makna yang tersirat. Oleh yang
demikian, ilmu Balaghah amat penting bagi menghuraikan keindahan
maksud yang tersurat dan tersirat di sebalik ungkapan-ungkapan bahasa
Arab tersebut.

Ilmu Balaghah perlu dipelajari dan dikuasai sebagai pelengkap kepada
pembelajaran bahasa Arab. Balaghah Arab yang juga dikenali sebagai
retorik Arab merupakan salah satu komponen bahasa Arab yang dipelajari
bersama dengan komponen bahasa Arab yang lain seperti Nahu, Sarf dan

lain-lain. Setiap satu komponen bahasa Arab tersebut mempunyai
kepentingan masing-masing dan dipelajari seiring agar kesinambungan dan
hubungan antara setiap komponen ilmu tersebut difahami dan dapat
dikaitkan antara satu sama lain (Sainei@Saini Andamit, 1998). Oleh sebab
itu, tuntutan mempelajari Balaghah berada pada tahap yang amat tinggi
untuk dipelajari (Mohd Rosdi & Mat Taib, 2006).

Bukan itu sahaja, BaIaghah juga perlu dipelajari kerana Balaghah
membantu kita memperindah dan memperelok bahasa yang dituturkan di
samping matlamat yang paling utama iaitu membantu kita memahami selok-
belok gaya bahasa Al-Quran dan Hadith. Namun begitu, sesuatu yang perlu
diketahui, ilmu Balaghah tidak akan dapat difahami dengan baik melainkan
dengan mempelajari ilmu Nahu dan Sarf terlebih dahulu (Muhammad
Marwan, 2005). Semasa mempelajari  Balaghah, penguasaan terhadap
ilmu ini dibahagikan kepada tiga tahap utama iaitu penguasaan kaedah,
penganalisisan contoh dan penguasaan terapan. Pengenalan berkenaan
kaedah Balaghah hanya boleh diperkenalkan kepada pelajar pada peringkat
selepas pelajar mampu menguasai ilmu Nahu dan Sarf. Oleh sebab itu,
dalam sistem pendidikan di Malaysia, Balaghah hanya mula diperkenalkan
kepada pelajar semasa di Tingkatan Empat.

1.1 Latar belakang kajian

Ilmu Balaghah merupakan antara komponen penting bahasa Arab yang
perlu dipelajari dengan tujuan memudahkan pemahaman teks-teks Arab
kerana bahasa Arab merupakan bahasa yang memiliki gaya bahasa retorik
yang tinggi (Azhar Muhammad, 2007). Tujuan utama pembelajarannya
adalah untuk mengetahui makna dan keindahan maksud yang tersirat di
sebalik ungkapan bahasa Arab. Lebih-lebih lagi, yang berkait rapat dengan
pemahaman, pentafsiran dan penterjemahan al-Quran dan Hadith serta
kitab-kitab agama yang akan diterjemahkan ke dalam Bahasa Melayu
(Azhar Muhammad, 2006). Dalam erti kata lain, kefahaman dalam ilmu
Balaghah Arab akan memudahkan seseorang mengetahui gaya bahasa
yang digunakan serta memahami struktur ayat tertentu seterusnya
memahami teks-teks indah dari Al-Quran atau I‘jāz Bayānīy, hadith
Rasulullah SAW serta Nusus Adabiyyah yang lain (Idris Abdullah, 2009).

Bahasa Arab itu adalah bahasa Al-Quran dan Hadith serta medium utama
pengajian Islam. Memandangkan Balaghah salah satu cabang ilmu bahasa
Arab, maka pembelajaran Bahasa Arab mendapat tempat utama dan
istimewa dalam sistem pendidikan di Malaysia sama ada di peringkat
sekolah hingga ke peringkat pengajian tinggi (Zawawi & Mohd Sukki, 2005).
Bahasa Arab kini dipelajari di pelbagai peringkat institusi pendidikan sebagai
bahasa kedua dan ketiga atau sebagai bahasa asing (Azman & Ahmad
Nazuki@Marzuki , 2010; Mohd Rosdi & Mat Taib , 2006).

Secara umumnya, bahasa Arab yang diajar di sekolah-sekolah perlu
mencapai objektif yang digariskan di dalam Huraian Sukatan Pelajaran
Bahasa Arab (2009) yang membolehkan para pelajar menguasai empat
kemahiran utama iaitu kemahiran membaca mendengar, menulis dan
bertutur bahasa Arab. Mata pelajaran Bahasa Arab yang diajar di sekolah
terdiri daripada beberapa komponen utama yang membentuk mata
pelajaran itu sendiri iaitu Nahu, Sarf, Balaghah, Nusus Adabiyyah dan
perbendaharaan kata. Kesemua komponen ini telah diperkenalkan dan
diajar kepada pelajar bermula daripada Tingkatan Satu kecuali Balaghah
yang hanya mula diajar semasa pelajar di Tingkatan Empat.

Dalam sistem pendidikan di Malaysia, ilmu Balaghah dimuatkan sebagai
salah komponen dalam silibus bahasa Arab Sijil Pelajaran Malaysia (SPM)
yang dikenali sebagai Bahasa Arab Tinggi (1992-2010) manakala kini
dikenali sebagai Bahasa Arab hasil daripada semakan semula sukatan
pelajaran bahasa Arab. Begitu juga, Balaghah pada peringkat Sijil Tinggi
Pelajaran Malaysia (STPM). Pada kedua-dua peringkat pengajian ini,
Balaghah hanya dipelajari sebagai subtajuk di samping komponen bahasa
Arab lain. Kesimpulannya, Balaghah hanya dipelajari sebagai subtajuk mata
pelajaran Bahasa Arab dan bukan sebagai mata pelajaran tunggal. Berbeza
dengan pembelajaran bahasa Arab pada peringkat pengajian Sijil Tinggi
Agama Malaysia (STAM), yang diduduki oleh pelajar Tingkatan Enam
Sekolah Menengah Agama (SMA) dan beberapa buah sekolah kerajaan
persekutuan dan negeri. Pada peringkat ini, Balaghah diajar secara
berasingan. Begitu juga komponen bahasa Arab lain seperti Nahu, Sarf,
Nusus Adabiyyah dan lain-lain. Dalam sistem pendidikan STAM terkini, para
pelajar akan mempelajari Balaghah dalam masa setahun sahaja berbanding
pembelajaran Balaghah STAM sebelum tahun 2010 yang memperuntukkan
jangka masa pembelajaran untuk dua tahun.

Di Sekolah Menengah Kebangsaan Tun Perak, Jasin, bahasa Arab
merupakan salah satu mata pelajaran wajib dipelajari oleh semua pelajar
bermula daripada Tingkatan Satu hingga Tingkatan Lima. Komponen
Balaghah akan mula dipelajari semasa di Tingkatan Empat.

1.2 Penyataan masalah

Sebagaimana yang telah dinyatakan, ilmu Balaghah adalah salah satu
komponen mata pelajaran bahasa Arab yang diberikan pendedahan kepada
pelajar semasa di Tingkatan Empat. Kesan daripada persepsi pelajar
terhadap bahasa Arab secara umumnya seperti anggapan mata pelajaran
sukar, “killer subject”, kurang motivasi, sukatan pelajaran yang banyak dan
beberapa sebab yang lain, Balaghah yang dipelajari sebagai satu
komponen dalam mata pelajaran bahasa Arab berhadapan dengan situasi
yang sama. Antaranya ialah persepsi bahawa bahasa Arab satu mata
pelajaran sukar mendorong wujudnya persepsi Balaghah sukar dipelajari

(Idris, 2009). Selain itu, silibus yang kurang bersesuaian juga menjadi faktor
penyebab Balaghah sukar dipelajari (Muhammad Marwan, 2006). Besar
kemungkinan juga Balaghah dianggap sukar dikuasai kerana berpunca
daripada ketidakfahaman pelajar terhadap ilmu Balaghah secara
keseluruhannya yang merangkumi tiga komponen utama iaitu ilmu al-
Ma‘ānī, al-Bayān dan al-Badī‘ (Sainei@Saini Andamit, 1998). Kenyataan ini
disokong oleh Muhammad Marwan (2005) dalam kajiannya di negeri
Selangor yang mendapati pelajar tidak dapat menguasai Balaghah dan
kaedah-kaedahnya kerana lemah dalam bahasa Arab itu sendiri dan
sukatan Balaghah yang banyak meskipun pelajar berminat mempelajari
Balaghah pada peringkat awal pembelajaran. Begitu juga dapatan Anuar
(2012) dalam kajiannya terhadap pelajar Tingkatan Lima SAR di negeri
Melaka. Kesemua pelajar didapati menghadapi masalah menguasai
Balaghah disebabkan faktor tidak minat dan kaedah pengajaran dan
pembelajaran yang mengakibatkan pelajar berpandangan negatif terhadap
Balaghah.

Sementara itu, masalah penggunaan contoh-contoh ayat yang tinggi gaya
bahasanya semasa proses pengajaran dan pembelajaran Balaghah juga
menjadi faktor. Penggunaan ayat yang sukar dan tinggi gaya bahasanya
menyebabkan timbul persepsi negatif dalam kalangan pelajar. Selain itu,
kewujudan anggapan bahawa ilmu Balaghah adalah puisi juga
menyebabkan pelbagai spekulasi negatif timbul sedangkan Balaghah hanya
merupakan salah satu bidang perbincangan dalam ilmu sastera (Wan Azura
et al., 2006).

Pengalaman pengkaji sebagai tenaga pengajar Bahasa Arab SPM di
sekolah bersetuju bahawa penguasaan Balaghah pelajar kurang
memberangsangkan disebabkan beberapa faktor. Antaranya, tanggapan
Balaghah sukar dan ketidakmampuan mengingat istilah Balaghah. Hasil
analisis item ujian Balaghah yang dilaksanakan mendapati sesetengah
pelajar tidak dapat menulis semula istilah Balaghah sebagaimana yang
dikehendaki soalan. Berlaku juga kesalahan ejaan istilah-istilah Balaghah.
Bukan itu sahaja, nota panduan pula tidak banyak membantu
mengakibatkan pelajar tidak berminat untuk meneruskan pembacaan
mereka seterusnya menjadi antara punca utama Balaghah kurang diminati.
Hasil daripada tinjauan yang dilakukan oleh Norazamudin (2013) mendapati
bahawa pelajar sukar mendalami istilah-istilah Balaghah disebabkan
Balaghah dianggap satu ilmu baru bagi pelajar.

Bukan itu sahaja, kedudukan tajuk-tajuk Balaghah yang dipisahkan
mengikut bab di dalam buku teks bahasa Arab juga mendatangkan
kesukaran kepada pelajar. Sebagai contoh, tajuk al-Tasybīh yang
mempunyai kaitan dengan al-Isti‘ārah diletakkan di dalam bab yang berbeza
menyukarkan pelajar untuk melihat hubung kait kedua-dua tajuk berkenaan.
Hasil temu bual bersama 6 orang pelajar Tingkatan Lima tahun 2008 hingga
2011 mengenai masalah dalam pembelajaran Balaghah, mendapati bahawa
antara alasan yang diberikan ialah pelajar tidak tahu maklumat mana yang
penting, tidak memahami contoh ayat yang diberikan, tajuk yang banyak

untuk difokus serta tidak memahami isi pelajaran. Penulisan nota yang
banyak serta kaedah menulis nota secara tidak sistematik juga menjadi
faktor penyebab pelajar kurang berminat untuk mengulangkaji nota
Balaghah terutamanya sebelum peperiksaan. Lebih-lebih lagi, pelajar hanya
menyalin segala maklumat yang diberikan oleh guru mahupun yang terdapat
di dalam buku teks tanpa memahami apa yang dipelajari dan yang perlu
difahami. Di sini, jelas menunjukkan bahawa wujud masalah dalam
pembelajaran Balaghah yang memerlukan satu tindakan yang mampu
memberikan gambaran baru pelajar terhadap pembelajaran Balaghah
khususnya  dan Bahasa Arab umumnya.

Kesimpulannya, terdapat banyak faktor yang menyumbang kepada
permasalahan yang berlaku dalam pembelajaran Balaghah. Faktor
pedagogi, persekitaran, latar belakang pelajar, ciri bahasa yang dipelajari,
buku teks, silibus dan isi kandungan mata pelajaran dan persepsi pelajar
adalah antara faktor penyebab utama masalah pembelajaran Balaghah yang
berlaku di sekolah. Pabiyah Toklubok@HajiMaming, (2011) menyatakan
bahawa tidak wujud satu kaedah terbaik dalam proses pembelajaran apa-
apa bahasa bagi pelajar dalam semua keadaan. Justeru, usaha
menggunakan peta minda sebagai satu teknik belajar Balaghah diharap
dapat mengubah tanggapan negatif pelajar yang menganggap Balaghah
sebagai mata pelajaran yang sukar dipelajari kepada sebaliknya.

1.3 Persoalan kajian

Berdasarkan penyataan masalah yang telah diyatakan oleh pengkaji dalam
perkara 1.2, maka kajian ini akan difokuskan kepada persoalan kajian
seperti yang tertera di bawah iaitu:

1.3.1 Apakah penerimaan pelajar terhadap penggunaan peta minda dalam
pengajaran dan pembelajaran Balaghah?

1.3.2 Bagaimanakah penerimaan pelajar terhadap nota peta minda prinsip
Tony Buzan dalam pembelajaran Balaghah?

1.3.3 Sejauh manakah peta minda dapat membantu pelajar mengetahui
bahagian ilmu seterusnya mengingat istilah Balaghah?

1.4 Objektif Kajian

Secara keseluruhannya, kajian ini dilaksanakan bagi melihat penggunaan
peta minda mengikut Prinsip Tony Buzan dalam pembelajaran Balaghah.
Maka, secara khususnya, objektif kajian ini akan menjawab persoalan kajian
yang dinyatakan di atas iaitu :

1.4.1 Mengetahui penerimaan pelajar terhadap penggunaan peta minda
dalam pengajaran dan pembelajaran Balaghah.

1.4.2 Mengenal pasti penerimaan pelajar terhadap nota peta minda
mengikut Prinsip Tony Buzan dalam pembelajaran Balaghah.

1.4.3 Menganalis sejauh mana peta minda Tony Buzan membantu pelajar
mengetahui bahagian ilmu Balaghah seterusnya mengingat istilah
Balaghah.

1.5 Kerangka konsep kajian

Rajah 1 : Kerangka konsep kajian penggunaan peta minda dalam pengajaran
dan pembelajaran Balaghah Tingkatan Empat

Dalam Huraian Sukatan Pelajaran Bahasa Arab (2009), antara objektif
pengajaran dan pembelajaran Balaghah adalah untuk membolehkan pelajar
menguasai ilmu Balaghah dengan tujuan untuk memahami makna dan
maksud sesuatu ungkapan bahasa Arab seperti petikan Al-Quran, Hadith,
bait-bait puisi dan syair serta teks-teks kesusasteraan Arab yang lain.
Penggunaan pendekatan yang kurang sesuai dalam pembelajaran bahasa
Arab dan Balaghah khususnya mengakibatkan pelajar kurang berminat
mempelajari bahasa Arab dan pecahan komponennya. Justeru, kajian ini
akan menerapkan penggunaan peta minda mengikut Prinsip Tony Buzan
semasa proses pengajaran dan pembelajaran Balaghah. Pelajar akan
diarahkan membuat sendiri nota Balaghah dalam bentuk peta minda.

Hasil daripada proses pengajaran dan pembelajaran Balaghah
menggunakan peta minda, pengkaji akan mengkaji sejauh manakah
penerimaan pelajar dan kesesuaian peta minda ini dalam pembelajaran
Balaghah. Sementara itu, nota peta minda yang dihasilkan pelajar akan
dianalisis untuk mengenal pasti sejauh manakah nota berkenaan membantu

Pengajaran dan
Pembelajaran

Balaghah

Prinsip Peta
Minda

Tony Buzan

Penerimaan
Pelajar

Pembelajaran
Balaghah

menggunakan peta
minda

Penulisan
Nota Balaghah

Nota Peta Minda
Balaghah

Keupayaan
mengingat istilah

Balaghah

pelajar mengetahui bahagian-bahagian ilmu Balaghah dan istilah-istilah
yang perlu dikuasai.

1.6 Limitasi kajian

Setiap kajian yang dilaksanakan oleh pengkaji perlu berada dalam batasan
tertentu agar kajian yang dilakukan lebih berfokus dan tersusun. Justeru,
kajian yang dijalankan meliputi perkara-perkara berikut:

1.6.1 Ilmu Balaghah

Kajian ini hanya menumpukan kepada pembelajaran komponen Balaghah
dalam mata pelajaran Bahasa Arab Tingkatan Empat sahaja. Dalam konteks
kajian ini, pengkaji hanya membincangkan kedudukan Balaghah dalam
Kurikulum Kebangsaan Kementerian Pelajaran Malaysia. Kukikulum ini mula
diperkenalkan dan dipelajari oleh pelajar semasa di Tingkatan Empat
bersama komponen-komponen bahasa Arab yang lain. Kesemua komponen
mata pelajaran ini dipelajari secara seiring melalui penggunaan buku teks.
(Azhar Muhammad, 2008)

Balaghah Tingkatan Empat sebagaimana ketetapan Sukatan Pelajaran
Kementerian Pelajaran Malaysia (2009) hanya merangkumi bahagian-
bahagian utama Balaghah dan bahagian ilmu al–Bayān yang merangkumi
tajuk al-Haqīqaṯ dan al-Majāz serta tajuk-tajuk kecil. Bahagian al-Haqīqaṯ
merangkumi tajuk al-Tasybīh manakala al-Majāz meliputi tajuk al-Isti‘āraṯ, al-
Majāz al-Mursal dan al-Kināyaṯ. Namun demikian, bermula pada tahun
2011, sukatan pelajaran komponen Balaghah Tingkatan Empat telah
dikecilkan skop pembelajarannya dengan menggugurkan tajuk al-Kināyaṯ.
Oleh yang demikian, skop kajian ini hanya  merangkumi ilmu al-Bayan yang
terdiri daripada lima tajuk kecil iaitu Māhiyaṯ al-Balāghaṯ, al-Haqīqaṯ wa al-
Majāz, al-Tasybīh, al-Isti‘āraṯ dan al-Majāz al-Mursal.

1.6.2 Lokasi dan peserta kajian

Kajian dijalankan di Sekolah Menengah Kebangsaan Agama Tun Perak
yang terletak di Jasin, Melaka. Peserta kajian adalah pelajar-pelajar
daripada dua kelas Tingkatan Empat seramai 46 orang.

1.6.3 Peta minda

Dalam kajian ini, pengkaji mengkhususkan penggunaan peta minda prinsip
Tony Buzan sahaja d dalam pengajaran dan pembelajaran Balaghah.
Terdapat beberapa pendekatan lain yang boleh digunakan dalam proses
pengajaran dan pembelajaran Balaghah. Namun, berdasarkan kepada
kajian-kajian lepas yang dijalankan, peta minda adalah antara kaedah yang
terbaik untuk diguna pakai dalam kajian pembelajaran Balaghah ini.

Penggunaan peta minda dipilih dalam kajian ini kerana konsep peta minda
ini lebih ringkas berbanding konsep penulisan nota yang lain seperti peta
konsep, jadual, gambar rajah dan lain-lain (Afidah , 2008; Mansor , 2005).

Batasan kajian ini juga terhad untuk mengenal pasti penerimaan pelajar
terhadap penggunaan peta minda Tony Buzan dalam pembelajaran
Balaghah sahaja. Kajian ini hanya bertujuan untuk mengkaji kesesuaian
peta minda dalam membantu merangsang minat pelajar dan memahami apa
yang dipelajari serta membantu pelajar membuat nota yang efektif dan
berkesan. Penggunaan peta minda dalam kajian ini tidak memfokuskan
kepada takrif istilah dan kaedah Balaghah semata-mata tetapi peta minda
digunakan untuk mengenal pasti istilah penting Balaghah  dalam membantu
guru dan pelajar menjelaskan isi pelajaran. Kesimpulannya, kajian
penggunaan peta minda dalam pembelajaran Balaghah ini tidak menyentuh
aspek kemahiran bahasa secara khusus. Kajian ini hanya mengaplikasikan
prinsip peta minda oleh Tony Buzan yang diguna pakai oleh Pusat
Perkembangan Kurikulum Kebangsaan di dalam pembelajaran Balaghah.
Oleh itu, dapatan kajian hanya boleh dikhususkan kepada pelajar-pelajar
yang terlibat dalam kajian ini sahaja dan tidak boleh digeneralisasikan
kepada semua pelajar di Malaysia.

1.7 Definisi istilah

Bagi membincangkan dengan lebih lanjut tajuk kajian ini, pengkaji
mengemukakan definisi istilah utama bagi mengupas secara ringkas skop
kajian ini:

1.7.1 Penggunaan

Menurut Kamus Dewan (2010:489), penggunaan membawa maksud
perihal menggunakan sesuatu atau pemakaian sesuatu. Menurut Afidah
(2008) dalam tesisnya menjelaskan penggunaan (uttilazation) sebagai satu
fungsi pembangunan pengajaran atau pendidikan atau mempunyai tujuan
dan matlamat untuk membawa pelajar menuju kepada interaksi kepada
sumber pembelajaran. Maka, dalam kajian ini, penggunaan yang
dimaksudkan ialah interaksi antara pelajar Tingkatan 4 dan penggunaan
peta minda untuk membantu mereka mengetahui, memahami dan
mengingati fakta serta istilah Balaghah.

1.7.2 Peta Minda

Peta minda ialah suatu lakaran grafik untuk mencatat nota ringkas seperti
satu binaan berangkai di atas suatu permukaan dengan isi-isi penting
diletakkan mengelilingi topik utama di tengah-tengah dan idea-idea  lain
yang berkaitan dikembangkan ke luar idea utama (Tonny Windura, 2011)

Menurut Kamus Dewan (2010), peta merujuk kepada lukisan (gambaran)
pada kertas atau lain-lain yang menunjukkan kedudukan negeri, sungai,
gunung dan lain-lain. Minda pula dalam kamus yang sama merujuk kepada
akal fikiran, daya fikiran yang disuburkan oleh ilmu pengetahuan yang
banyak. Berdasarkan definisi tersebut, dapatlah dirumuskan bahawa peta
minda merupakan lakaran atau lukisan maklumat yang dilakukan pada
kertas hasil terjemahan minda dalam memaparkan ilmu- ilmu yang pernah
dan telah diterima.

Peta minda adalah antara kaedah yang berkesan bagi mendapatkan semula
maklumat daripada memori atau ingatan untuk ditukarkan menjadi satu
bentuk yang boleh dilihat secara visual (Ismail Zain, 2005). Peta minda juga
dapat membantu meningkatkan kemahiran dan kecerdasan minda,
mengukuhkan pemahaman dan daya ingatan serta berupaya merangsang
pelbagai kemampuan diri individu (Syukri , 2001). Justeru, dalam kajian ini,
pengkaji akan mengaplikasikan peta minda mengikut konsep Tony Buzan.

1.7.3 Pembelajaran

Pembelajaran merupakan satu proses yang melibatkan dua pihak, iaitu
pelajar dan persekitaran pelajar. Definisi pembelajaran mengikut Kamus
Dewan (2010:21) dimaksudkan sebagai proses atau kegiatan belajar.
Pembelajaran adalah proses melakukan pelbagai gerak balas hasil daripada
rangsangan luaran dan dalaman. Seterusnya berlaku pemilihan gerak balas
yang sesuai dan diulangi serta diamalkan sehingga terbentuknya kemahiran
(Abu Zahari, 1988). Manakala Mok Soon Sang, mendefinisikan
pembelajaran sebagai satu tindakan pengamalan yang merubah tingkah
laku bermakna, berlaku secara berperingkat hasil rangsangan-rangsangan
yang sesuai dari persekitaran (2002).

Pembelajaran juga didefinisikan sebagai proses yang membawa kepada
penguasaan dan kemahiran kepada pelajar seperti penguasaan tentang
maklumat, fakta, konsep, prinsip, sikap dan amalan serta boleh
menyelesaikan masalah pada masa hadapan (Salihan , 1991). Menurut
beliau, pembelajaran terbahagi kepada dua jenis iaitu pembelajaran tak
formal yang dilakukan secara persendirian tanpa melalui cara dan tempat
khas dan pembelajaran formal yang dilakukan di tempat khas dan melalui
masa rasmi seperti kelas.

Hassan Langgulung pula dalam (Azhar Muhammad, 2008:45) mentakrifkan
pembelajaran sebagai perpindahan nilai-nilai, ilmu dan kemahiran daripada
satu generasi kepada generasi lain berdasarkan syarat-syarat tertentu iaitu
adanya rangsangan, gerak balas dan pengukuhan.

1.7.4 Balaghah

Balaghah atau al-Balāghah dalam bahasa Arab bermaksud  petah  dan
fasih  bercakap (Kamus Dewan, 2010:114). Balaghah yang berasal daripada

“balagha’ diterjemahkan sebagai fasih dan baik keterangannya (Ibrahim
Mustafa et. al , 1980). Pelbagai takrifan telah diberikan untuk menjelaskan
apa yang dimaksudkan oleh Balaghah tetapi takrifan Balaghah yang
diberikan oleh al-Qazwīni (1996) merupakan antara takrifan yang diiktiraf
oleh kebanyakan imuan Balaghah iaitu:

“Balaghah ialah kata-kata yang menepati situasinya bersama
dengan kelancarannya dan jauh daripada apa-apa yang boleh
mencacatkan penggunaan satu kata-kata.”

Kesimpulannya, Balaghah adalah kata-kata yang dilafazkan yang dapat
memberikan makna dan maksud yang tepat sesuai dengan situasi tertentu
tanpa cacat cela.

1.8 Kepentingan kajian

Objektif utama kajian ini dijalankan adalah untuk mengetahui sama ada
penggunaan peta minda dalam pembelajaran Balaghah sesuai dan dapat
membantu pelajar mengingat konsep dan istilah penting dalam topik
Balaghah yang dipelajari. Kajian dilakukan untuk mengenal pasti tahap
penerimaan pelajar terhadap peta minda yang diguna pakai dalam
pembelajaran Balaghah dan sejauh mana peta minda tersebut memberi
kesan terhadap proses pembelajaran Balaghah.

Kajian ini merupakan kajian penggunaan peta minda dalam pembelajaran
Balaghah sahaja. Mekipun pembelajaran Balaghah hanya membahaskan
beberapa topik dan tidak banyak berbanding komponen Nahu dan Sarf,
Balaghah tetap memiliki kepentingannya tersendiri dalam bahasa Arab.
Berdasarkan kedudukan Balaghah Arab pada peringkat Sijil Pelajaran
Malaysia (SPM) yang hanya melibatkan 32.5% daripada markah
keseluruhan kertas bahasa Arab, berbanding Balaghah peringkat STPM,
mungkin ia dilihat kurang penting. Namun, pengkaji melihat pembelajaran
Balaghah pada peringkat SPM perlu dititikberatkan atas dasar pentingnya
Balaghah dalam membantu memahami isi kandungan Al-Quran dan Hadith.
Bukan itu sahaja, peringkat SPM merupakan satu titik permulaan pelajar
mengenali Balaghah dan mempelajarinya sebelum mendalaminya pada
peringkat pengajian seterusnya.

Selain itu, pemilihan kajian berkaitan Balaghah peringkat SPM ini juga
didorong oleh kurangnya kajian yang seumpamanya dijalankan oleh mana-
mana pengkaji berbanding kajian yang telah dilakukan berkaitan ilmu
Balaghah di peringkat STAM dan STPM. Sementara itu, banyak kajian
sebelum ini dijalankan berbentuk kepustakaan dan lapangan yang mengkaji
berkenaan komponen-komponen bahasa Arab seperti Nahu, Sarf,
perbendaharaan kata Arab dan sebagainya. Banyak juga kajian ilmu
Balaghah yang telah dijalankan adalah berbentuk kepustakaan yang

menumpukan kepada bahagian-bahagian ilmu Balaghah seperti ilmu al-
Maāni, al-Badī᾽ dan al-Bayān. Maka, pengkaji melihat kajian ini perlu
dijalankan dalam mempelbagaikan bentuk kajian berkaitan ilmu Balaghah
pada peringkat SPM.

Oleh kerana ilmu Balaghah mula dipelajari semasa di Tingkatan Empat,
maka pengkaji berpendapat bahawa pembelajaran pada peringkat ini boleh
dikira sebagai sesuatu yang perlu diberi perhatian kerana fasa ini adalah
fasa permulaan penerimaan dan persepsi terhadap Balaghah terbentuk.
Pada peringkat ini, sebarang persepsi dan tanggapan boleh terhasil yang
bakal membawa impak kepada pembelajaran bahasa Arab umumnya dan
Balaghah khasnya.

Berdasarkan kepada masalah mengingat dan memahami istilah penting
Balaghah, pengkaji berpendapat perlunya satu kaedah pembelajaran yang
berfokuskan pelajar seperti saranan Mat Taib (2006). Sebagai contoh, kajian
berkenaan teknik menyalin nota bahasa Arab di dalam kelas oleh Zalika dan
Che Radiah (2009). Hasil kajian berkenaan, didapati seramai 59.2% pelajar
lebih cenderung mengambil nota secara ambil maklumat utama dan
membuat peta minda. Sedangkan sebelum ini, pelajar hanya menyalin nota
Balaghah dalam bentuk ayat dan penerangan tanpa menumpukan kepada
isi utama pelajaran Balaghah. Selain itu, pelajar tidak didedahkan dengan
teknik membuat nota Balaghah dalam bentuk peta minda berbanding
penulisan nota bagi mata pelajaran lain.

Maka, dalam konteks permasalahan yang berlaku dalam pembelajaran
Balaghah ini serta kesan positif yang diperoleh dengan penggunaan peta
minda dalam pembelajaran, maka pengkaji berpandangan bahawa kaedah
melukis peta minda dijangka dapat membantu pelajar mengenal pasti idea
asas dan maklumat penting yang disampaikan oleh guru. Tambahan pula,
adalah tidak salah sekiranya pelajar didedahkan kepada konsep dan isi
utama pelajaran terlebih dahulu sebelum mempelajari isi pembelajaran yang
lebih konkrit tanpa mengenepikan objektif pembelajaran Balaghah yang
sebenar.

Penggunaan peta minda dalam kajian ini juga adalah berdasarkan kepada
pemerhatian pengkaji terhadap buku teks Bahasa Arab Tingkatan Empat.
Sub tajuk Balaghah dipecahkan kepada Bab Satu hingga Bab Sepuluh yang
menyukarkan pelajar untuk memahami dan menguasai  hubung kait dan
kesinambungan antara subtajuk-subtajuk Balaghah yang diajar. Maka,
penggunaan peta minda dijangka dapat mengatasi masalah pengasingan
bahagian-bahagian ilmu Balaghah ini semasa proses pembelajaran. Justeru,
pemilihan peta minda untuk digunakan dalam kajian ini bertujuan untuk
melihat kesesuaian peta minda digunakan dalam pembelajaran Balaghah di
sekolah tersebut. Pengkaji juga ingin memastikan bahawa peta minda
mampu memberikan manfaat dari sudut pemahaman dan penguasaan
pelajar terhadap Balaghah.

Kajian ini juga hanya ingin melihat sama ada peta minda Balaghah yang
dianggap sebagai nota ringkas, efektif atau tidak dalam membantu
pembelajaran Balaghah. Kajian ini tidak bertujuan untuk mengatakan
bahawa peta minda merupakan cara paling efektif untuk mempelajari
Balaghah akan tetapi bertujuan untuk berkongsi pengalaman pengkaji
menjalankan kajian pembelajaran menggunakan peta minda dalam
pengajaran dan pembelajaran Balaghah.

Azhar Muhammad (2008) pernah menyatakan di dalam bukunya bahawa
pembelajaran Balaghah perlu dilakukan dengan menganalisis keistimewaan,
keunikan dan kesenian teks-teks sastera Arab. Merujuk kepada kenyataan
ini, jelas sekali penggunaan peta minda dalam kajian ini menyalahi apa yang
dinyatakan oleh beliau. Oleh sebab itu, pengkaji ingin menegaskan bahawa
kajian ini hanya bertujuan untuk mengkaji sama ada peta minda mampu
membantu pelajar mengingati istilah-istilah Balaghah dan memahaminya.
Tambahan pula, dalam kajian ini, peta minda boleh dianggap sebagai salah
satu kaedah alternatif dalam penulisan nota Balaghah kerana reka bentuk
peta minda yang ringkas mungkin mampu membuatkan pelajar berasakan
bahawa kaedah ini dapat membantu merangsang minat dan kemahuan
untuk belajar.

Selain itu, peta minda hanya digunakan untuk menjelaskan istilah-istilah
Balaghah yang berkaitan dengan petikan ayat yang dipilih dan bukan
mempelajari istilah Balaghah semata-mata. Melihat kepada kepentingan
istilah Balaghah ketika menjawab soalan peperiksaan, maka peta minda
sangat sesuai untuk digunakan semasa mengambil nota pelajaran.
Pemilihan peta minda juga bersesuaian dengan konsep pembelajaran
kognitif yang menggalakkan pembelajaran dimulakan dengan perkara-
perkara yang lebih mudah terlebih dahulu sebelum mempelajari perkara
yang lebih kompleks. Konsep ini perlu diberi perhatian kerana konsep ini
mempunyai kaitan dengan motivasi pembelajaran bahasa kedua iaitu
dikhuatiri motivasi pelajar untuk mempelajari bahasa asing akan terjejas
sekiranya pelajar mempelajari apa yang sukar dahulu berbanding yang
mudah, (Ghazali, Nik Mohd Rahimi, Parilah, & Muhammad Arshad, 2012).

Kejayaan seseorang individu pelajar bergantung kepada kadar keupayaan
dan pengetahuan mereka membaca dan memahami apa yang dibaca.
Pelajar yang menghadapi masalah pembelajaran kadang kala terdiri
daripada pelajar yang kurang memahami struktur teks pembacaan (Afidah,
2008), mempunyai daya ingatan yang kurang (Abu Zahari, 1992) serta gagal
mengenal pasti idea utama dan maklumat penting dalam bahan pelajaran
yang dipelajari (Mansor, 2005). Kebolehan pelajar untuk memahami dan
mengingat adalah satu ukuran yang boleh digunakan untuk menentukan
sejauh mana pelajar telah mencapai sesuatu kemahiran (Abu Zahari, 1992).
Pelajar yang gagal dalam memahami dan mengingat fakta yang telah
dipelajari akan menyebabkan pelajar gagal dalam peperiksaan. Oleh kerana
peperiksaan merupakan salah satu kayu ukur yang akan menentukan tahap
pencapaian pelajar dalam pembelajaran, maka kegagalan dalam

peperiksaan dianggap sebagai kegagalan mencapai sesuatu kemahiran
dalam pembelajaran.

Oleh itu, kajian ini diharap dapat membantu pihak sekolah khususnya guru
dan pelajar melaksanakan proses pengajaran dan pembelajaran yang
difikirkan boleh membantu menarik minat pelajar dengan penggunaan teknik
yang bukan baru malah telah luas diaplikasikan dalam proses pembelajaran
bagi mata pelajaran lain seperti Matematik, Bahasa Melayu, Bahasa
Inggeris dan Sains.

Selain itu, dalam proses pembelajaran yang berfokuskan pelajar, guru
hanya bertindak sebagai fasilitator dalam setiap aktiviti yang dirancang.
Kaedah pengajaran dan pembelajaran yang disesuaikan dengan aktiviti
akan menjadikan pelajar lebih aktif dan bermotivasi dalam kelas
pembelajaran. Maka, penggunaan teknik pengajaran dan pembelajaran
yang sesuai dan menyeronokkan akan dapat membantu pelajar untuk
memahami isi pelajaran yang sukar (Muhammad Fauzi & Muhammad Hafiz,
2011). Hasil kajian ini diharap dapat meningkatkan kefahaman dan
kesedaran kepada pelajar tentang kepentingan kemahiran belajar (study
skill) dalam apa jua yang dipelajari. Bukan itu sahaja, kemahiran belajar
yang diterapkan seharusnya mampu meningkatkan motivasi pembelajaran
dan kemahiran mengingat dalam aspek pembelajaran. Hasil kajian juga
diharap dapat memberi gambaran terhadap penggunaan peta minda dalam
membantu pelajar yang berpencapaian tinggi dan rendah dalam
pembelajaran komponen Balaghah. Justeru, kaedah penulisan nota
berbentuk peta minda seperti dalam kajian ini boleh dijadikan sebagai
inisiatif.

Kajian ini juga diharap dapat memberi manfaat kepada Kementerian
Pelajaran Malaysia (KPM), Jabatan Pelajaran Negeri (JPN) dan Pejabat
Pelajaran Daerah (PPD) untuk menggalakkan pelajar menggunakan peta
minda dalam P&P komponen Balaghah dan bahasa Arab amnya agar
pelajar beranggapan bahawa bahasa Arab seiring dengan mata pelajaran
lain yang boleh dipelbagaikan teknik pembelajarannya.

Kesimpulannya, kajian ini merupakan satu usaha untuk mengenal pasti
sama ada peta minda berkesan mempengaruhi persepsi pelajar terhadap
pembelajaran Balaghah dan pemahaman pelajar. Hasil kajian ini diharap
dapat :

i- Membantu pelajar menyedari bahawa Balaghah boleh dipelajari dan
difahami dengan mudah melalui kaedah yang sesuai.

ii- Menggalakkan pelajar membuat nota yang menarik dan mudah.

iii- Menyedarkan guru akan kepentingan kaedah yang sesuai dan  efektif
dalam pengajaran dan pembelajaran Balaghah.

iv Membantu KPM, JPN dan PPD dalam memperbaiki pengajaran dan
pembelajaran komponen bahasa Arab di sekolah.

1.9 Kesimpulan

Sebagai rumusan, kajian ini bertujuan untuk mengenalpasti kesesuaian
penggunaan peta minda dalam menyampaikan maklumat-maklumat dan
ilmu-ilmu yang perlu dipelajari dalam komponen Balaghah. Selain itu,
membantu pelajar membuat dan mengambil nota yang sikit mahupun
banyak dengan cara yang lebih berkesan, cepat, ringkas tetapi meliputi
segala isi penting agar mereka lebih mudah untuk memahami dan
mengingat serta menjalin hubung kait antara tajuk-tajuk yang telah dipelajari
serta kaitan pengetahuan dengan pengalaman baru dengan cara yang betul.
Kaedah yang betul semasa pengambilan nota dan menterjemahkan semula
selepas beberapa ketika akan membantu peningkatan tumpuan pelajar
terhadap apa yang dipelajari. Pada peringkat seterusnya, pelajar akan
mampu meningkatkan kadar ingatan dan pemahaman isi pembelajaran
mereka. Harapan pengkaji, semoga pelajar akan lebih berminat untuk
mempelajari Balaghah khususnya dan Bahasa Arab amnya yang selama ini
dirasakan sukar untuk diingat dan difahami. Pengkaji juga amat berharap
peta minda ini mampu menjana kemahiran berfikir pelajar serta tidak
menjadi pelajar yang pasif yang sentiasa mengharapkan bimbingan guru.

